Forvarnir í umferðarmálum eru verðmæt fjárfesting
Hér fer á eftir ávarp samgönguráðherra sem hann flutti við kynningu umferðaröryggisáætlunar og undirritun samninga um umferðareftirlit. Athöfnin fór fram í Litlu kaffistofunni miðvikudaginn 11. mars.
Við kynnum hér í dag helstu atriði umferðaröryggisáætlunar fyrir árið 2009 sem nú er tilbúin. Einnig verður skrifað undir samninga við ríkislögreglustjóra um umferðareftirlit eins og gert var fyrir um tveimur árum síðan.
Ég fagna því að við höfum nú náð þessum áfanga og að við getum þrátt fyrir efnahagsástandið haldið okkur að miklu leyti við umferðaröryggisáætlunina þótt dregið sé nokkuð úr umfangi hennar. 
Fé sem lagt er í forvarnir í umferðarmálum er verðmæt fjárfesting. Á meðan kostnaður þjóðfélagsins vegna umferðarslysa mælist í milljörðum króna er afar brýnt að við höldum áfram þeim þýðingarmiklu verkefnum sem fólgin eru í umferðaröryggisáætlun. Féð sem við leggjum í umferðaröryggismál skilar sér margfalt, það er ekki flóknara.
Stærstu liðir umferðaröryggisáætlunar eru sem fyrr aðgerðir á sviði öryggis vega og umhverfis þeirra. Verður veitt 110 milljónum króna til að eyða svartblettum í þjóðvegakerfinu, 100 milljónum til að lagfæra umhverfi vega og koma upp vegriðum og 10 milljónir fara í gerð hvíldarsvæða eða áningarstaða við þjóðvegina. Við þurfum að fjölga slíkum stöðum til að atvinnubílstjórar geti tekið tilskilda hvíld og uppfyllt þar með reglur um aksturs- og hvíldartíma.

Önnur stór verkefni umferðaröryggis-áætlunar eru á sviði áróðurs og fræðslu. Þar vek ég sérstaka athygli á forystuhlutverki Grundaskóla á Akranesi sem hefur tekið að sér að leiða umferðarfræðslu í skólum. Nokkrir aðrir skólar hafa tekið að sér verkefni á þessu sviði og vona ég að við getum þannig smám saman aukið umferðarfræðslu meðal grunnskólanemenda og síðan einnig nemenda í framhaldsskólum.

Þá vil ég víkja að þeim samningum sem við skrifum undir í dag. Þeir eru samtals að upphæð 76 milljónir króna og snúa annars vegar að umferðareftirliti lögreglu á þjóðvegum landsins en reynsla undanfarinna ára hefur kennt okkur að sýnilegt umferðareftirlit er ein áhrifaríkasta leiðin til að efla öryggið og draga úr slysum. 
Hinn samningurinn snýst um að veita fjármagni til að kosta áfram tvö stöðugildi hjá lögregluembættinu í Stykkishólmi til að vinna úr sektum vegna hraðaksturs sem koma gegnum löggæslumyndavélarnar.

Lögreglan um land allt sinnir vel eftirliti með ökuhraða, ölvunarakstri og öðru hefðbundnu eftirliti með ökumönnum en hér er veitt fjármagni til að ríkislögreglu-stjóri geti aukið þetta eftirlit enn frekar. Í síðasta samningi var áhersla á að kaupa tæki og búnað vegna þessa eftirlits en hér verður lögð áhersla á hið sýnilega eftirlit. 
Ég vil lýsa sérstakri ánægju með þá samvinnu sem þróast hefur milli Vegagerðarinnar, Umferðarstofu og Ríkislögreglustjóra varðandi framkvæmd umferðaröryggisáætlunarinnar. Á grundvelli upplýsinga Vegagerðarinnar um svartbletti og annað er eftirlit lögreglunnar skipulagt. 

Ég vil enn undirstrika þýðingu þessa eftirlits lögreglunnar. Umferðarmælar Vegagerðarinnar sem eru á þjóðvegakerfinu um landið allt sýna okkur að hraðinn á þjóðvegunum hefur lækkað undanfarið. Við teljum að eftirlitið og löggæslumyndavélarnar hafi átt sinn þátt í því að ökumenn hegða sér skynsamlega.
Þá vil ég gjarnan nota tækifærið hér og vekja athygli á þeirri reynslu sem fengist hefur af akstursbanninu en Umferðarstofa hefur tekið saman nokkrar tölur um það efni. Nýjar reglur um bráðabirgða-ökuskírteini kveða á um að þegar handhafar þess hafa fengið fjóra eða fleiri refsipunkta vegna umferðarlagabrota sæta þeir tímabundnu akstursbanni. Skulu þeir sækja námskeið og taka ökupróf aftur til að fá skírteinið á ný.
Þegar reynslan var metin nú í ársbyrjun er útkoman þessi:

· Nýliðum í umferð sem brjóta af sér og þurfa að sækja þessi sérstöku námskeið fækkar um 60% eftir að þessar hertu reglur tóku gildi í apríl 2007.

· 65% þeirra nýliða sem gerst höfðu brotlegir við umferðarlög og sækja námskeiðin höfðu ekki brotið af sér aftur frá lokum námskeiðs til 1. desember síðastliðins.

· Enginn sem sótti sérstakt námskeið vegna ölvunaraksturs hefur gerst sekur um sama brot eftir námskeið.

Þetta sýnir okkur glöggt að forvarnar-áhrifin eru mikil og árangurinn er fyllilega sambærilegur við það sem þekkist erlendis.
Að lokum þetta:
Þótt umfang umferðaröryggisáætlunar sé nokkru viðaminna en ráðgert var vegna efnahagsástandsins hefur að mínu viti tekist að halda inni mikilvægustu verkefnunum sem eru umferðareftirlitið og lagfæringar á svartblettum. Áfram eru því stigin mikilvæg skref í átt til þess að bæta umferðaröryggi í samræmið við markmið umferðaröryggisáætlunarinnar.

Við skulum þá hefja undirskriftir og í framhaldinu gefum við aðilum samningins kost á að segja nokkur orð og gefum fjölmiðlum tækifæri til spurninga.

